
Inatsisartut suleriaasianni § 33 naapertorlugu aalajangiiffigisassatut siunnersuut manna 

matumuuna Naalakkersuisunit saqqummiunneqarpoq:  

 

Namminersorlutik Oqartussat missingiummut uunga isumaqataanissaat pillugu 

Inatsisartut aalajangiiffigisassaattut Siunnersuut  

Kalaallit Nunaanni pinerluttulerinermi inatsimmut allannguutissatut siunnersuut 

(Kinguaassiuutitigut pinerluttarneq il.il.) 

(Isumaginninnermut, Ilaqutariinnermut, Naligiissitaanermut, Inatsisinillu atuutsitsinermut 

Naalakkersuisoq)                                    

 

 

Tunngavilersuut   

Aalajangiiffigisassatut siunnersuutip siunertai pingaarnerit tassaapput inuup atoqatigiinnermi 

kiffaanngissusaata namminerlu aalajangiisinnaassusaata illersornerulernissaat. Tamanna 

inatsimmi oqaatsit atorneqartut erseqqissarneratigut, suut kinguaassiuutitigut pinerluttarnertut 

isigineqartartut annertusineratigut aammalu inunnik niuernikkut pinerluffigineqartoq illersuisumik 

ikiorteqarnissaanut neqerooruteqarnikkut anguneqassaaq.  
 

Inatsimmi oqaatsitigut killissarititaasutigullu erseqqissaanerit inatsisit paasiuminarsarnissaannik 

sunniuteqarluarnerusumillu atuutsinneqarnissaannik siunertaqarput, taamaaliornikkullu 

nalunaarutiginnittarnerit innuttaasunullu ataasiakkaanut illersuilluarnerunissamut 

toqqammaviussallutik.  
 

Inatsisissatut siunnersuut immikkoortunik pingaarnernik makkuninnga imaqarpoq:  

 

- Inatsisissatut siunnersuutip pinerluttulerinermi inatsimmi taaguutit atorneqartartut ilaat 

ullutsinnut naleqqunnerusunngorlugit allanngortissavai.  

 

- Pinerluttulerinermi inatsit § 74 naapertorlugu kinguaamik ilaquttamik qanigisamik 

qatanngummilluunniit atoqateqarnerup pinerluuteqarnertut isigineqarnera qitornavissianut 

aamma atuutilersillugu annertusineqassaaq.  

 

- Pinerluttulerinermi inatsit § 77 pinngitsaaliilluni atoqateqarnermut aalajangersakkamut 

tunngasoq imminnut ikiorsinnaanngitsumik imaluunniit pissutsit pissutaallutik 

akerliliisinnaanngitsumik aammalu meeqqat 12-it inorlugit ukiulinnik atoqateqartunut 

atuutilersillugu annertusineqassaaq.  

 

- Pinerluttulerinermi inatsimmi §§ 77 aamma 78 imminnut ikiorsinnaanngitsumik 

atoqateqarnermut inerteqqut atuuttoq katissimasunut atuutilersillugu annertusineqassaaq.  

 

- Saniatigut allannguutit arlallit soorlu atoqatigiinnermut tunngasumik pissusilersornermut, 

meeqqanik atoqatigiinnermut tunngasumik pigisaqarnermut aammalu atoqatigiinnermik 

tuniniaanermut tunngasut pinerluutitut isigineqalertussanngorlugit inatsimmi 

ilanngunneqarnissaat siunnersuutigineqarpoq.  

- Kingulliullugu siunnersuutigineqarpoq inunnik niuertoqarsimatillugu pinerluffigineqartup 

illersuisoqarsinnaanissaa eqqartuussisoqarnermi sulineq pillugu inatsimmi 

ilanngunneqassasoq.  

 

Naalakkersuisut inatsisissatut siunnersuummut oqaaseqaataat 

Misissuinerit erseqqissumik takutippaat kinguaassiuutitigut pinerluttarneq nunatsinni 

ajornartorsiutaasoq annertoorujussuaq. Kinguaassiuutitigut atornerluinerit 

kannguttaatsuliornerillu tassaapput pinerluutit pinerluffigineqartunut inuttut 

sunniuteqarnerpaasartut, ingammik meeqqat eqqugaagaangata.  Taamaammat inatsisinik 

atuutsitsinerup sunniuteqarluartumik ingerlanissaa qulakkeerniarlugu Naalakkersuisut 

politiinut eqqartuussivinnullu sakkussaqartitsinerat pingaaruteqarpoq.  

 

Inatsisissatut siunnersuut aqqutigalugu pinerluttulerinermi inatsimmi kinguaassiuutitigut 

pinerluttarnerit ullutsinnut naleqqussarneqassapput, erseqqissumilu nalunaarutigineqassaaq 

kinguaassiuutitigut atornerluinerit suulluunniit akuerineqarsinnaanngitsut.   

 

Tamannalu tunngavigalugu aalajangiiffigisassatut siunnersuutip akuersissutigineqarnissaa 

Naalakkersuisut inassutigaat.   

 

Pisortanut aningaasaqarnikkut allaffissornikkullu sunniutissat 

Siunnersuutip nunatta karsianut aningaasartuuteqarnerunermik kinguneqarnissaa 

naatsorsuutigineqanngilaq.   

 

Aningaasaqarnikkut allaffissornikkullu namminerisamik inuussutissarsiutilinnut 

kingunerisassat 

Soqanngilaq. 

 

Innuttaasunut aningaasaqarnikkut allaffissornikkullu kingunerisassat 

Soqanngilaq.  

 

Tusarniaaneq 

Tusarniaanermi matumani Justitsministeeriaqarfik naalagaaffimmi oqartussaasunut danskillu 

soqutigisaqartuinut tusarniaatitsisimavoq.  Isumaginninnermut, Ilaqutariinnermut Inatsisinillu 

Atuutsitsinermut Naalakkersuisoqarfik aamma kalaallit oqartussaasuinut 

tusarniaatitsisimavoq.  

 

Isummernissamut tunngavissiaq, aalajangiiffigisassatut siunnersuut saqqummiussissullu 

Peqqissutsimut Naalakkersuisoqarfimmut, Aningaasaqarnermut Naalakkersuisoqarfimmut 

aamma Naalakkersuisut Siulittaasuata Naalakkersuisoqarfianut tusarniaatigineqarsimapput. 

 


